Cynllunwyr laith Cymru

y fforwm proffesiynol
ar gyfer cynllunwyr iaith yng Nghymru

‘Brecwast gyda’'r Gweinidog’
19 Tachwedd 2009
Mudiad Ysgolion Meithrin, Aberystwyth

Cynhaliwyd cyfarfod arbennig o Gynllunwyr laith Cymru ar y 19eg o Dachwedd yng
nghwmni'r Gweinidog Treftadaeth, Alun Ffred Jones AC. Daeth criw o gynllunwyr
iaith proffesiynol ynghyd i gynnig sylwadau ar Strategaeth laith arfaethedig
Llywodraeth Cynulliad Cymru.

Mae’r Llywodraeth yn pwysleisio ei bod yn awyddus i dderbyn sylwadau ar
flaenoriaethau a thargedau’r Strategaeth laith newydd a fydd yn ddilyniant i laith
Pawb, yn ogystal & syniadau ynglyn a sut i hybu a hyrwyddo’r Gymraeg yn lleol.

Dyma grynodeb o’r pwyntiau a godwyd yn ystod y bore.

Cyflwyniad agoriadol gan y Gweinidog

Nododd y Gweinidog bod Cynllunwyr laith Cymru yn cynnig cyfleoedd pwysig i ddod
a phrofiadau gwerthfawr ac arbenigedd ynghyd.

Nododd bwysigrwydd laith Pawb fel cynllun gweithredu ar gyfer creu Cymru
ddwyieithog. Mae’r Cynllun yn gosod nifer o dargedau. Mae rhai ohonynt, fodd
bynnag, yn rhy uchelgeisiol. At hynny, ceir diffyg eglurder ynglyn & sut i gyrraedd y
targedau hynny ac ni nodir pwy sy’'n gyfrifol amdanynt. Bydd y pwyntiau hyn yn cael
eu hystyried wrth lunio’r Strategaeth laith newydd.

Nodwyd bod y Gymraeg yn colli tir o ran defnydd cymunedol, felly bydd delio gyda’r
tueddiad hwn yn her arall i'r Strategaeth laith newydd. Law yn llaw & hyn bydd rhaid
wynebu’r her o annog a rhoi cyfle i blant a phobl ifanc ddefnyddio’r Gymraeg tu allan i
furiau’r ysgol, gan ddelio gyda diffyg hyder yn ogystal.

Amlygwyd rhai o’r heriau eraill sydd o’'n blaenau:

trosglwyddo iaith;

hyrwyddo’'r Gymraeg mewn gweithleoedd;

hyrwyddo’'r Gymraeg mewn busnes.

annog siaradwyr Cymraeg i ddefnyddio’r gwasanaethau sydd ar gael trwy
gyfrwng y Gymraeg.

Trafodaeth Agored
Dyma’r sylwadau a syniadau a leisiwyd yn ystod y drafodaeth:

e Croesawyd ymrwymiad Cymru'n Un i gadarnhau statws swyddogol ar gyfer y
Gymraeg a'r Saesneg.



Mewn trafodaeth fer ar hawliau ieithyddol nodwyd y gallai ymestyn hawliau i
siaradwyr Cymraeg fod yn fygythiad i'r Gymraeg yn y cadarnleoedd, er enghraifft
ym maes addysg.

Mynegwyd y farn fod yna ganfyddiad nad yw'r Gymraeg yn iaith gymunedol yn y
De-ddwyrain. Er hynny, nodwyd ei bod yn iaith gymunedol er mai cymuned ar
wasgar ydyw. Nodwyd bod angen newid pwyslais o ganolbwyntio ar ganrannau i
edrych ar niferoedd hefyd ochr yn ochr wrth drafod cymunedau iaith.

Mynegwyd y farn bod hyn yn fater perthnasol i bob rhan o0 Gymru, gan fod yr iaith
hefyd yn fregus mewn ardaloedd lle mae 70% o’r boblogaeth yn siarad Cymraeg.
Nid y niferoedd na’r canrannau sy’n bwysig ond yr hyn sy’n creu perthynas rhwng
pobl, hynny yw, diwylliant. Mynegwyd yr angen am fuddsoddiad mewn gallu
creadigol pobl ifanc i afael yn awenau’r dychymyg ac awenau eu cymdogaethau.
Does dim gwerth i iaith heb ddiwylliant na chyd-destun cymdeithasol hyfyw.

Tynnwyd sylw at y ffaith fod y defnydd a wneir o Gymraeg yn lleihau ar 6l gadael
y system addysg a bod diffyg gwerth yn cael ei roi ar y Gymraeg. Awgrymwyd y
gallai'r sector cyhoeddus arwain y ffordd i sicrhau bod y Gymraeg yn cael ei
gweld fel sgil ac awgrymwyd y dylid ystyried cynnig tal ychwanegol i siaradwyr
Cymraeg er mwyn ennill cydnabyddiaeth i'r iaith fel sgil ar gyfer gwaith.
Cynigwyd bod angen cynnig mentora a chefnogaeth i loywi sgiliau yn ogystal &
chyrsiau iaith ffurfiol.

Mynegwyd yr angen i greu rhwydweithiau a rhoi’r cyfleoedd i bobl ddefnyddio
Cymraeg, gan sicrhau dilyniant o gyfle i gyfle; e.e. cyfleoedd i rieni ochr yn ochr &
Chylchoedd Meithrin.

Mynegwyd yr angen am drafodaeth ehangach ar ystyr ‘Cymru Ddwyieithog’ a
nod tymor hir y Strategaeth laith.

Nodwyd y farn bod Awdurdodau Lleol ymhell ar ei hdl hi o ran prif-ffrydio’r
Gymraeg, ond teimlwyd y byddai’r agweddau yn newid petasai’r Llywodraeth yn
fwy cadarn o ran sancsiynau.

Codwyd y cwestiwn ai un Strategaeth yntau rychwant o strategaethau sydd ei
angen; e.e. strategaethau unigol yn ymwneud ag addysg Gymraeg, gofal
cymdeithasol, datblygu cymunedol neu gynllunio corpws. Awgrymwyd fod y
Llywodraeth yn rhy aml yn gweithredu mewn seilos ac y dylair meysydd gyd-
blethu’n fwy effeithiol.

Mynegwyd y farn fod angen sicrhau gwerth a diben i'r Gymraeg. Daw hyfywedd
cymdeithasol yn sgil hynny yn naturiol.

Nodwyd bod angen cyfathrebu yn eglur &'r cyhoedd ynglyn ag amcanion y
Strategaeth newydd.

Mae yna berygl bod llawer o rieni yn disgwyl i'w plant ddod yn siaradwyr
Cymraeg trwy’r system addysg heb sylweddoli bod angen cefnogaeth yn y cartref
hefyd. Mae angen cryfthau ymwybyddiaeth rhieni o arwyddocad y cartref wrth
drosglwyddo iaith a chryfhau cyd-destun cymdeithasol y Gymraeg i'w
cynorthwyo.

Yng nghyswllt gosod targedau a mesur liwyddiant, mynegwyd y farn fod yna le i
dystiolaeth feintiol er mwyn medru mesur llwyddiant ond mae angen
dangosyddion ansoddol yn ogystal.



o Awgrymwyd y gellid adeiladu ar y cysyniad o 6l troed ieithyddol - a gyflwynwyd
gan Estyn Llaw yn 2007 - lle mae’n bosib mesur effaith sefydliadau neu unigolion
yn 6l eu gweithredoedd o blaid neu yn erbyn y Gymraeg. Mae'r model
amgylcheddol yn dangos bod angen gweithredu ar gymaint o wahanol lefelau,
gan sicrhau ymdeimlad o ymrwymiad a chyfrifoldeb personol, ynghyd & gosod
sancsiynau cadarn ar gyrff cyhoeddus.

e Nodwyd bod y Llywodraeth yn gwahodd syniadau er mwyn annog mwy o
ddefnydd o wasanaethau Cymraeg. Cafwyd cytundeb bod diffyg hyder,
disgwyliadau isel ac arferion hanesyddol yn bennaf gyfrifol am ddiffyg defnydd ar
wasanaethau Cymraeg ond bod lle gan gyrff cyhoeddus i wella eu dulliau
hyrwyddo.

Dweud eich dweud
Gosodwyd tair her i'w hystyried wrth wahodd sylwadau pellach:

1. Blaenoriaethau: Pa feysydd ddylai gael blaenoriaeth? Pa weithgareddau fydd yn
hwyluso dyfodol llewyrchus i'r Gymraeg? Sut mae sicrhau fod ein cymunedau
Cymraeg yn gynaliadwy i'r dyfodol?

2. Targedau: Pa dargedau dylid eu gosod ar gyfer y Strategaeth? Pwy ddylai fod yn
gyfrifol am eu cyflawni?

3. Mesur effaith: Sut mae adnabod a mesur effaith gweithgareddau sy’'n cael eu
cynnal er mwyn cynyddu’r defnydd o’r Gymraeg?

Nodwyd bod cyfleoedd cyhoeddus i ddweud eich dweud wedi eu trefnu fel a ganlyn:

3 Rhagfyr 2009 Galeri, Caernarfon am 7yh

14 Rhagfyr 2009 Theatr Clwyd, yr Wyddgrug am 7yh

15 Rhagfyr 2009 Llywodraeth Cynulliad Cymru, Aberystwyth am 6.30yh i
ddechrau am 7yh

12 lonawr 2010 Stadiwm SWALEC, Caerdydd am 7yh



